
૧૮
સોરઠી બહારવટીયા:૨ 
 





હાદો ખુમાણ લગરીક હોઠ મલકાવીને વિચારે ચડી ગયા.
એને એકસામટા અનેક વિચારો આવ્યા. ઠાકોર વજેસંગ,
જેની સામે આપણે મોટો ખોપ જગાવ્યો છે, એની રૂબરૂ ખરખરે
જવું ? જેનાં માણસોને આપણે મોલની માફક વાઢતા આવ્યા
છીએ તે આપણને જીવતા મેલી દેશે ! જે આપણને ઠાર
મારવા હજારોની ફોજ ફેરવે છે, એ આપણને ખરખરો કર્યા
પછી પાછા આવવા દેશે ? પણ મારો જોગો તો જોગી જેવો
છે. એને ખાનદાનીના મનસૂબા ઉપડે છે. એનું મન ભંગ ન કરાય.

“જાયેં ભલે. પણ છતરાયા નથી જાવું આપા ! દરબારગઢમાં 
દાખલ થયા પછી મહારાજની તો મને ભે નથી. પણ
જો પ્રથમથી જ જાણ થાય તો પછી ઝાટકાની જ મેળ
થાય, કેમ કે પાસવાનો ન સમજી શકે કે આપણે લૌકીક કરવા
આવ્યા છીએ.”

“ત્યારે બાપુ ?"

“કુંડલાનો સહુ કાઠી કણબી દાયરો જાય એની સાથે તું
પણ માથે ફળીયું ઢાંકીને છાનોમુનો ગુડો વાળી આવજે. બીજું
તો શું થાય ?”

કુંવર દાદભાને ખરખરે કુંડલાના કાઠી કણબી ને મુસદ્દી
તમામ શિહોર ચાલ્યા. તેમાં બહારવટીયો જોગીદાસ પણ પેસી
ગયો. માથા પર પછેડી ઢાંક્યા પછી એ પાંચસો જણના સમુદાયમાં 
કોણ છે તે ઓળખવાની તો ધાસ્તી નહોતી. દરબારગઢની
ડેલી પાસે સહુ હારમાં બેસીને રોવા લાગ્યા. રીત પ્રમાણે મહારાજ 
વજેસંગ એક પછી એક તમામને માથે હાથ દઇ છાના
રાખવા લાગ્યા. ચાલતાં ચાલતાં બરાબર જોગીદાસની પાસે
પહોંચ્યા, માથે હાથ મૂકીને મહારાજે સાદ કર્યો, “છાના રો'
જોગીદાસ ખુમાણ ! તમે ય છાના રો'.”

“જોગીદાસ ખુમાણ ” એટલું નામ પડતાં તો શિહોર ઉપર
જાણે વજ્ર પડ્યું. હાંફળા ફાંફળા બનીને તમામ મહેમાનો આમ

